
Illoqarfigisaq qimallugu erniartortartut ilaqutaasalu, unammillernartumik atugarisaat pillugit 

qulaajaanermik iliuusissatullu pilersaarummik suliaqaqqullugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Iliuusissatut 

pilersaarut UKA24-p aallartinnginnerani saqqummiunneqarsimassaaq.  

(Inatsisartunut ilaasortaq Mikivsuk Thomassen, Inuit Ataqatigiit) 

 

Siunnersuut imartooq, angajoqqaajusugullu arlalissuusut nalaassimasarput inatsisartunut ilaasortap 

Mikivsuk Thomassen-ip Inuit Ataqatigiinneersup saqqummiuppaa. 

2013-imi ataatanngoqqaarpunga, tassanilu nalaapparput nuliara pilatsilluni ernisariaqarmat 

Nuummut aallartariaqartoq. Taamattuttaarlu misigeqqippugut, 2016-imi.  

Ila kikkorpassuit nunatsinni tamanna aqqusaarsimavaat, taamatullu tassanngaannartumik 

aallariataaqataassatilluni aallariasaarnissamut ulloq ataaserluunniit sioqqullugu 

billetsiseriasaassatilluni akisunerungaartarnera. 

Ila tamanna akisunaarsimaqaarput, uangali nammineq ataatanngortussatut pingaartissimaqaara, 

nuliama toqqissilluni ernisinnaanissaa, saniliminit asannitsiminit najorneqarluni 

ikioriaannaaneqarlunilu. 

Piviusunngortippagut, taamaattorli taasinnaasaq aajuna ataaseq; ilumummitaava qasserpassuit 

meeqqamut inoorlaamut aningaasat atorsinnaasaraluagut, meerartaarneq akikitsuinnaasanngeqimmat 

angalaqataasariaqarnermut atorpagut. Najungaqartariaqarnermummi nerisaqarnissamullu 

ullorpassuit aallaqqaqataasariaqarluni suliffik qimallugu akikigisassaanngivittarmat, katersat 

ataaseerumagaanni.  

Takorluuinnarsinnaavaralu, qanorlimi aamma sumiiffinniit ungasinnerumaartuniit aallassalluni suli 

akisunerusartigaa.  

Peqqinnissaqarfipput pillugu ukiorpanngortuni Atassummiit anguniangaqartarsimaqaagut, 

iiuminaatsinneqartarsimaqaallu arlalippassuit qiningaaqatinit, tusaruminarsaarnissat 

nassueruteqarumannginnerpassuillu aqqani. Uffa naggataani inuup inuunera qanoq innikkulluunniit 

pingaarnerpaajuartoq nalusaratigu. 

Uani politikkikkut qalipaatigut neriuppunga illikaallanneqarsinnaasariaqartut, qanorlu arlaatigut 

suleqatigiissinnaanerunissamut ujartueqatigiilluarnerusariaqartugut. Ujartueqatigiilluarnitsigummi, 

naalakkersuisunut nukittunerungaartumik suliakkiisinnaagatta kinguarsaanertaqanngitsumik. 



 
Uanilu siunnersuummi atuareernerani eqqaarusunnanngitsuunngilartaaq, meeraqareersut 

meerartaaqqittussanngornerminni angalaqataasariaqarnermik akuersisoqassappat, ingasammik 

nukangasunik meeraqartuusut erneqqittussat meerartik qimaannarlugu aallarsinnaanissaattaaq 

orniginartuussanngimmattaaq. 

Anaanaasormi ataataasorlu tamarmik angajoqqaajupput, akisussaaffiat assigiippoq, 

arlaannaalluunniit meerarisamut nalikinnerunngilaq, ataatap anaanallu asanninnerat tunissutaammat 

meeqqamut nalitunerpaaq.  

Meerannguaq tamani minguinnerpaaq inunngortussaq tassaavoq pingaarnerpaajusussaq, 

inunngoreernerminilu paaqqutarineqarluartussaq. 

Anaanaasormi pilatsissimatillugu, pittorlussisimatillugu illuatungeqartariaqarnissaq avaqqunne-

qarsinnaasanngimmat.  

Ila tamanna uanga ataatanngorlaajullunga misigivissorsimaqaara. Ajornerpaartaasali aajuna 

ilagisaattaaq, ataatanngorlaajulluni angalaqataasutut nalunaarsorneqaqqanani 

mamiatsannarsinnaasarmat, peqqinnissaqarfimmi pulaarfiit avataanni isersimatilluni 

oqarfigineqartarneq pulaarfik qaangiutereersoq.  

Taamatuttaarlu meerannguaq inoorlaaq anaananngorlaajusoq qasuersaalaarniartillugu, 

ataatanngorlaajulluni paarseqataarusukkaluarluni ingilaarfissamik innakalaarfissamilluunniit 

ajornasaarunneqartarneq. Naak taava tassani angajoqqaajoqatigiittut naligiisitaaneq? 

Suli najorusukkaluarlugit ingerlasariaqartarneq, inoqarfimmiillu allamiik taamarujussuaq 

angalanikuulluni, tamakku pissutsit akueriuminaattaraluaqaat, soorlulusooq ataatanngortuusoq 

minnertut inissinneqarsinnaasartoq “angalaqataasuunngimmat”. 

Minnerunngeqaarlumi, anaananngorlaajusoq inoorlaarlu angerlarnissaannut inniminniisoqartillugu, 

aqaguangumuinnaq inniminnerpassuk billetsissai, qaavatigut aamma taamarujussuaq 

akileeqqittariaqartarneq unammillernangaatsiarsinnaasarmat. 

Aaqqeeqatigiinniarta uani suleriaqqinnissami! Naammaleqaaq! Pissutsit isiginngitsuusaa-

ginnarunnaarniartigit! 

Inuit ulluinnarni atungaannut tunngasut akissaqarfigisinnaasariaqarpagut, pinnguarfissiatut 

imaaliinnarlutillu kinguneqarsinnaanngitsunut taaneqarsinnaasunut imaaliinnarluta aningaasanik 

nassaarsinnaasarutta ajornaquteqanngivissumik. 

Siunnersuut Atassummiit tapersingaarlutigu, Peqqissutsimut ilaqutariinnermullu 

ataatsimiitsitaliamut innersuussinnaarusupparput kissaatigineqassappat, taamaattorli suli 

orniginarnerutipparput ilusaatut isikkoqartillugu tapersernissaa. 


